
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Be arall mae hyn yn ei olygu i Gristnogion (pobl Dduw)? 
Rydyn ni’n cael help yr arogldarth (incense) pan dyn ni’n gweddïo ar yr Arglwydd o ddydd i ddydd,

Pan agorodd yr Oen y seithfed sêl, aeth pobman yn y nefoedd yn hollol dawel am tua hanner awr. 
2 Wedyn gwelais utgyrn yn cael eu rhoi i'r saith angel sy'n sefyll o flaen Duw. 3 Yna dyma angel arall yn dod, ac yn mynd i sefyll wrth yr allor. Roedd ganddo lestr aur yn ei ddwylo i losgi arogldarth. Dyma bentwr o arogldarth yn cael ei roi iddo, i'w losgi ar yr allor aur o flaen yr orsedd, ac i’w gyflwyno i Dduw gyda gweddïau ei bobl. 4 Roedd mwg yr arogldarth a gweddïau pobl Dduw yn codi o law yr angel at Dduw. (Datguddiad 8:1-4)

Y mwya rydyn ni’n ymwybodol o’n hangen y mwya wnawn ni weddïo. Wrth i ni ddod â’n gweddïau at yr Arglwydd rydyn ni’n cael help. Mae’r darlun yn un hyfryd; wrth i ni weddïo mae yna arogldarth ysbrydol yn mynd gyda’n gweddïau i’r nef – mae yna help yn mynd i fyny gyda’n gweddïau ni. Mae Iesu (sef y Mab) a’r Ysbryd Glân yn ein helpu ni. 

Mae yna glywed ac ymateb i’n gweddïau ni hefyd.
Mae yna adfywio parhaus am fod Iesu ar yr orsedd; mae’n adfywio ei bobl a’i Eglwys.
Dyma ddarlun o Datguddiad pennod 11, 
Ond pan fydd yr amser iddyn nhw dystiolaethu ar ben, bydd yr anghenfil sy'n dod allan o'r pwll diwaelod yn ymosod arnyn nhw, ac yn eu trechu a'u lladd. 8 Bydd eu cyrff yn gorwedd ar brif stryd y ddinas fawr (sy’n cael ei galw yn broffwydol yn ‘Sodom’ a hefyd ‘yr Aifft’) – y ddinas lle cafodd eu Harglwydd nhw ei groeshoelio. 9 Am dri diwrnod a hanner bydd pobl o bob hil, llwyth, iaith a chenedl yn edrych ar eu cyrff ac yn gwrthod eu claddu. 10 Bydd y bobl sy'n perthyn i'r ddaear wrth eu bodd ac yn dathlu a rhoi anrhegion i'w gilydd, am fod y ddau broffwyd yma wedi bod cymaint o boen iddyn nhw.  (Datguddiad 11:7-10)

Mae’r gelyn ar brydiau yn gorchfygu tystiolaeth yr efengyl. Mae yna gyfnodau mewn amser, ac ardaloedd penodol, lle mae’n edrych fel petai yna ddim byd yna – bydd yr anghenfil sy'n dod allan o'r pwll diwaelod yn ymosod arnyn nhw, ac yn eu trechu a'u lladd.  Mae’r dystiolaeth am Iesu’n  dywyll iawn; mae’r dystiolaeth yn dawel iawn.  Mae’n edrych i ni fel tase na ergyd wedi ei roi i dystiolaeth yr efengyl, ac mae’r byd anghrediniol yn cael parti, ‘Bydd y bobl sy'n perthyn i'r ddaear wrth eu bodd ac yn dathlu a rhoi anrhegion i'w gilydd .’  Dydyn nhw ddim yn claddu’r cyrff am eu bod yn mwynhau a dathlu ac yn credu eu bod nhw wedi cael buddugoliaeth dros bobl Dduw. 

Ond dim ond am gyfnod mae’r gorfoleddu a’r dathlu; mae yna adfywio -
11 Ond, ar ôl tri diwrnod a hanner daeth anadl oddi wrth Dduw i roi bywyd ynddyn nhw eto, a dyma nhw'n sefyll ar eu traed. Roedd pawb welodd nhw wedi dychryn am eu bywydau. 12 Wedyn dyma nhw'n clywed llais cryf o'r nefoedd yn dweud wrthyn nhw, "Dewch i fyny yma." A dyma gwmwl yn eu codi nhw i fyny i'r nefoedd, tra roedd eu gelynion yn sefyll yn edrych ar y peth yn digwydd. 
13 Y funud honno buodd daeargryn mawr a chafodd un rhan o ddeg o'r ddinas ei dinistrio. Cafodd saith mil o bobl eu lladd gan y daeargryn. Roedd pawb oedd yn dal yn fyw wedi dychryn am eu bywydau, a dyma nhw’n dechrau clodfori Duw’r nefoedd mewn panig.
14 Mae'r ail drychineb wedi digwydd; ond edrychwch mae trydydd ar fin dod.      (Datguddiad 11:11-14)

Allwch chi ddim cadw tystiolaeth yr efengyl i lawr. Dydy Duw byth yn gadael ei hun heb dyst ac mae’n codi eto pan mae’r gelyn yn credu ei fod wedi rhoi ergyd farwol iddo. Pam? Am mai’r Oen sydd wrth y llyw ... am mai Iesu sy’n teyrnasu ar ei orsedd yn y nef.

